
BUDGET 2026 – Matenee wuessen
Merci Fraktioun
Merci Marc Spautz
Merci fir déi gutt Wënsch
Konstruktiv a fair Kooperatioun
An dann wëll ech och dem Finanzminister Gilles Roth Merci soen.
Hien huet an enger schwiereger Zäit, e Budgetsprojet virgeluecht, deen der ekonomescher a sozialer Situatioun vum Land a sengem Ëmfeld Rechnung dréit.
Mir stäerken mat dësem Budget déi sozial Kohäsioun. Mir investéieren an d’Zukunft, an mir halen d’Staatsschold op engem raisonnabele Niveau. 
An enger Zäit, wou sozial Ongläichheeten, Klimawandel, Energiepräisser an international Krisen ëmmer méi enk matenee verbonne sinn, ass de Budget och e Spigel vun eiser Verantwortung – net nëmme géintiwwer de Bierger vun haut, mee och géintiwwer de Generatiounen, déi no eis kommen.
Mat dësem Budget gëtt de Koalitiounsaccord tëschent CSV an DP wieder ëmgesat.
Och wann et Eenzelner hei bannen a vläit och dobaussen géif freeën … dës Regierung ass nach net um Enn. 
Se geet mat neiem Elan an dat neit Joer a schafft weider um gemeinsame Programm.
Ech leeën a mengen Iwwerleeungen den Accent op d’Aarbecht vun de chrëschtlech-soziale Regierungsmember.
Domat well ech d’Efforten an d’Engagement vun de liberale Kolleegen awer net kleng rieden.
De Budget an de Regierungsprogramm stinn fir eng Equipe. An ech si sécher dat DP-Kolleegen net wäerten vergiessen hier Contributiounen ervirzehiewen.
Well mir wuessen mateneen … wéi den Finanzminister seng Presentatioun iwwerschriwwen huet.
Déi gutt Nouvelle ass. Mir wuessen erëm.
D‘Wuert „Wuesstum“ am Kontext vum Staatsbudget mengt an éischter Linn eng ekonomesch Croissance.
Hei weisen d’Zuelen (vun der Zentralbank) no uewen, och wa mir wäit ewech sinn vun dem Wuesstum dee mir viru Corona haten.
2022 hate mir eng Rezessioun wou d’Wirtschaft em 1,1% zeréckgaangen ass. 
2023 praktesch eng Stagnatioun vum PIB mat +0,1%. 
2024 dunn eng liicht Croissance mat +0,4%.
Dem STATEC no wier de PIB am 3. Trimester 2025 em 2,7% geklomm, am Joresverglaich.
Manner Wuesstum bedeit manner Aarbechtsplazen, manner Wuelstand a finanziellen Drock op eis sozial Systemer. 
Wichteg ass, datt mer mateneen wuessen. Datt jiddereen am Land matgeholl gëtt, an dat och iwwerall am Land. An am Beschten net op d’Käschten vu kommenden Generatiounen.
Ech well dem Maurice Bauer eise Respekt a Merci soen, well hien huet an deene leschte Wochen ganz vill Zäit an Energie an dëse Budget investéiert.
Hien huet vill Leit begéint an ëmmer nees d’Fro gestallt, wéi déi Zuelen sech op d’Liewe vun de Leit, op hir perséinlech Situatioun an hir perséinlech Perspektiven auswierken.
Budget „in leichter Sprache“. Eng Iddi vum Rapporter, e Geste fir ze weisen wat gemengt ass …
Den Här Bauer war vill um Terrain ënnerwee an huet am Rapport e Fokus gesat, deen ech als zentral ugesinn: d’Stäerkung vun der sozialer Kohäsioun an e konsequent Engagement fir déi méi Schwaach an eiser Mëtt.
Och wann d’Majoritéit an d’Oppositioun sech net ëmmer eens sinn iwwer de Wee, wéi een dat Zil am beschte kann erreechen, sinn mir eis am Fong an engem Punkt eens: wann d’Schéier tëscht Aarm an Räich riskéiert méi wäit ausernee ze goen, dann ass dat geféierlech fir de soziale Fridden, et ass Waasser op d’Millë vun de Populisten an et ënnergrueft op Dauer d’Vertrauen an eis Institutiounen.
Matenee wuessen – déi méi Schwaach ënnerstëtzen
Fir eis ass Sozialpolitik eng Investitioun an d’sozial Kohäsioun vun eisem Land. 
De Sozialbudget mécht ronn 46 Prozent vun de staatlechen Depensen aus, also bal d’Hallschent, an trotz héijen Depensen an anere Beräicher (wéi zB der Défense) bleift dëse Prozentsaz stabil an op engem héijen Niveau.
Den Armutsrisiko ass déi lescht Joer staark an d’Luucht gaang.
De STATEC beleet: tëschent 2013 an 2023 ass den Aarmutsrisiko vu 15,9 op 18,8 Prozent geklommen. 
Eng Verschlechterung vun 2,9 Prozent an enger Period, wou d’CSV keng Responsabilitéit an der Regierung gedroen huet.
Wien also haut kritesch mat der Regierung ass, muss och selbstkritesch sinn an déi Politik hannerfroen, déi en 10 Joer lang matgedroen huet.
Den Aarmutsrisiko ass nach ëmmer ze héich. Säin Niveau nach ëmmer net zefriddestellend.
Besonnesch beonrouegend ass dobäi d’Situatioun vun de Kanner: bal ee Véierel ass dem Aarmutsrisiko ausgesat. 
Eise Premier Luc Frieden huet vun Ufank un erkläert, dass Mesuren géint d’Kanneraarmut eng absolutten Prioritéiten sinn.
Dofir huet dës Regierung decidéiert, cibléiert ze handelen. De Rapporteur ass jo schonn am Detail op vill vun dëse Mesuren a sengem Rapport agaangen:
· de soziale Mindestloun ass gehéicht a steierfräi ginn;
· Elengerzéiend goufen steierlech entlaascht;
· de Revis an d’Allocatioun fir Persoune mat engem schwéieren Handicap goufen an d’Luut gesat;
· d’Steierbarème goufen un d’Präisdeierecht ugepasst;
· d’Allocation de vie chère gouf erhéicht;
· d’Prime énergie gouf verdräifacht;
· eng nei reduzéiert Energieprime gouf agefouert fir dass déi Prime net schlagaarteg op 0 erofgeet wann een e bëssen méi verdéngt;
· an mam Entlaaschtungspak gouf zanter dem 1. Januar 2025 d’Kafkraaft vun de Bierger gestäerkt.
Vill Stéit mat niddrege Revenuen liewen a schlecht isoléierte Wunnengen a bezuelen  dowéint héich Heizkäschten. 
Dofir ass et richteg, datt mir mam Budget:
	•	d’Energieprimmen erhéijen,
	•	de Klimabonus ausbauen,
	•	an d’CO₂-Käschten sozial offiederen.
De Kampf géint Aarmut heescht haut och: Klimaschutz esou gestalten, datt keen zeréckgelooss gëtt.
De Klimasozialplang, deen viru puer Wochen an der Chamber virgestallt gouf, zementéiert eis Ambitioun fir och an Zukunft eng sozial gerecht Klimapolitik weider ze féieren.
Mir maachen e qualitative Schratt mam automateschen Ausbezuelen vun der Allocation de vie chère an der Energieprime.
De Staat, d‘Gemengen an d‘Office Sociaux suergen dofir, datt d’Hëllef ouni Emwee bei deenen ukënnt, déi se brauchen.
Genee an dësem Geescht ass och den Aarmutsplang vum Familljeministère zesumme mat anere Ressorte ausgeschafft ginn: méi transversal, méi no um Terrain, méi automatiséiert Hëllefen.
· cibléiert Familljehëllefen;
· Adaptatiounen am Congé parental;
· Ausbau vun der Kannerbetreiung;
· an e besseren Accès op Sozialwunnengen.
All dës Mesuren verbesseren d’Hëllefstellung fir déi méi Schwaach an eiser Mëtt. Mee se mussen och encouragéieren fir souwäit wéi méiglech eegestänneg duerch d’Liewen ze kommen.
Vun all de Recommandatiounen déi de Budgetsrapporteur Maurice Bauer gemaach huet, wollt ech der 3 ervirsträichen déi eis am besonnesch wichteg erschéngen:
· Dat automatescht Ausbezuele vun den Aiden sollt virugedriwwen ginn, mat Hëllef vum Once Only Prinzip. 
· D‘Prozeduren a Formulaire solle vereinfacht ginn. Dobäi kéint een vill méi oft op liicht Sprooch zeréck gräifen.
· Administratiounen a Servicer sollen op méiglech Ënnerstëtzungen hiweisen.
Matenee wuessen – Fir bezuelbare Wunnraum
Eng nohalteg Wunnengspolitik ass zanter Joren eng Erausfuerderung fir eis all.
Vill Stéit fannen um Marché keng Wunneng, déi hire finanziellen Moyenen entsprécht.
Bezuelbare Wunnraum heescht och dofir ze suergen, dat d’Energie- an Niewekäschten niddreg bleiwen. 
Logementspolitik ass dofir ëmmer méi och Energie- a Klimapolitik.
Mir ënnerschätzen déi labil Situatioun um Wunnengsmaart an am Bausektor net:
Mir bauen momentan nach ze wéineg.
Ze laang a schwéierfälleg Genehmegungsprozedure bréngen d’Projeten a Verzuch a maachen se net méi gënschteg.
D’Regierung wëll méi séier bezuelbare Wunnraum schafen.
Dës Ambitioun reflektéiert sech am Budget 2026.
Am Departement vum Logement sinn 2026 Depensen vun 549,2 Milliounen Euro virgesinn – dat sinn iwwer 60 Milliounen Euro méi wéi am votéierte Budget 2025.
Ee wesentlechen Deel dovunner fléisst an de Fonds spécial pour le logement abordable. 
Fir 2026 stinn 350 Milliounen Euro fir d’« aides à la pierre et acquisition de l’État » zur Verfügung.
Iwwer déi nächst véier Joer solle méi wéi 1,2 Milliarden Euro iwwert dëse Fonds an den abordabele Wunnraum investéiert ginn – dat entsprécht méi wéi 300 Milliounen Euro pro Joer.
Dës 1,2 Milliarden Euro ginn op verschidde wichteg Acteure verdeelt: de Fonds du Logement, d’SNHBM, d’Gemengen am Kader vum Pacte Logement, souwéi op privat Acteure an ASBL’en, déi abordabele Wunnraum schafen.
Dës Investitioune mussen net nëmme méi Wunnraum schafen, mee bessere Wunnraum:
	•	Energie effizient,
	•	klimafest,
	•	mat nohaltege Mobilitéitskonzepter,
	•	an integréiert an liewenswäert Quartieren.
Esou versteet sech Logementspolitik als Investitioun an sozial Kohäsioun, Klimaschutz a laangfristeg Käschtereduktioun.
Des weideren begréissen ech dass d’Regierung am Gang ass sech Gedanken ze maachen wéi een méi Wunnengen, a virun allem méi abordabel Wunnéngen een op de Marché kritt. A firwat net och grouss Entreprisen encouragéieren Wunnraum fir hir Mataarbechter ze kafen an ze bauen.
Matenee wuessen – mat de Gemengen
Eng zentral Roll am Wunnengsbau spillen och d’Gemengen. Bau-Potenzial an de PAG bedréit den Expert’en no 4.300 Hektar. Op dëser Fläch kéinten 161.000 Wunneenheeten entstoen.
Déi meescht Dossieren kënne nëmme geléngen, wann Staat an d’Gemengen Hand an Hand schaffen.
An dësem Geescht goufen eng Rei vu Mesuren op d’Schinn gesat, déi den Handlungsspillraum vun de Gemengen däitlech stäerken.
Och wann et ëm Nohaltegkeet geet spillen d’Gemengen eng Schlësselroll. 
Klimawandel, Waassermanagement, Hëtztreduktioun, Mobilitéit an d’Gestaltung vun nohaltege Quartiere geschéien um Terrain.
Dofir ass d’Stäerkung vun de Gemengen och eng Investitioun an d’Klimaresilienz vum Land.
D’Erhéijung an d’Neiopstellung vun de Subsiden, no méi gerechte Krittären, suergen dofir, datt d’Gemengen hir Aufgaben am soziale Beräich, mee och am Klima- an Ëmweltschutz besser kënne erfëllen. 
Ganz konkret hu mir an de leschte Méint gesinn, wéi Gemengen Klimabonus-Mesure fir Bierger ëmsetzen. Déi bescht Gemengen goufen net méi spéit wéi d‘lescht Woch vum Minister Wilmes ausgezeechent.
Et gi méi héich Subsiden, an dës Subsiden ginn no méi gerechte Krittären verdeelt: eng Persoun ass eng Persoun, e Kand ass e Kand – egal a wéi enger Gemeng et wunnt.
Dat bréngt Fairness an Transparenz an d’Finanzéierung.
D’Reform vum Artikel 29bis soll et erméiglechen méi abordabelen Wunnraum ze bauen.
Weider Instrumenter wéi de Remembrement ministériel oder de Prinzip „silence vaut accord“ sinn an der Prozedur an droen dozou bäi, datt Projeten net méi onnéideg blockéiert ginn, mee endlech eng realistesch Chance hunn, ëmgesat ze ginn.
Gestraffte Bauprozeduren bedeiten och manner Käschten. Acceleréiert Prozeduren brénge net manner Qualitéit, mee méi Effizienz am Déngscht vun enger nohalteger Entwécklung.
Matenee wuessen – duerch besser Educatioun
Educatioun ass wuel déi nohaltegst Investitioun, déi e Staat ka maachen. Si stäerkt d‘Chancë-Gerechtegkeet, d’Innovatioun an d’Kompetitivitéit vum Land.
De Finanzminister huet et richteg gesot: Formatioun an Educatioun sinn dee beschte Schutz géint Aarbechtslosegkeet. 
D’Realitéit weist d‘Erausfuerderung: eis Schoul zielt haut ronn 118.000 Kanner a Jugendlecher (ronn 2.000 méi wéi nach virun engem Joer). D’Tendenz geet kloer no uewen.
Mat engem Educatiounsbudget vun 4,7 Milliarden Euro, enger Hausse vun 9,2 Prozent, reagéiert d’Regierung net nëmme korrekt op d’Demographie; si setzt och en däitleche Fokus op Qualitéit: d’Mëttel sollen do ukommen, wou d’Nofro am héchsten ass. 
D’Qualitéit am Klassesall an an der Betreiung bleift de zentrale Moossstab.
Gutt ass och d’Ambitioun, nei Schoulen a nei Betreiungsplazen ze bauen an d’Chantieren endlech mat méi Dynamik virun ze bréngen. Dat den Educatiounsministère sech als Bauträger positionéiert, kann eng Chance sinn, fir méi séier a méi flexibel ze handelen.
Mir begréissen och d’Erhéijung vun de Subventioune fir d’Betreiung vu 6 op 7 Euro pro Stonn. Dat bréngt Méikäschten  vu 41 Milliounen Euro mat sech. Domat kann d’Stabilitéit vum System gestäerkt an d’Qualitéit an de Strukture geséchert ginn.
Matenee wuessen – Am Dialog mat Entrepreneuren a Gewerkschaften
D’Aarbechtswelt verännert sech séier: Teletravail, Plattformaarbecht, demographeschen Drock an e persistente Mangel u qualifizéierte Fachkräften. Dat stellt Betriber wéi och Salariéen viru nei Erausfuerderungen
De neien Aarbechtsminister Marc Spautz huet direkt däitlech gemaach, datt seng Prioritéite kloer sinn: de Sozialdialog mat Energie relancéieren an d’Aarbechtsrecht modern a liesbar maachen. 
Et ass gutt, datt 2026 en neien Elan an dëse Sozialdialog kënnt – dofir zielen mir op d‘Verantwortung op allen Säiten. Fir e Sozialdialog, deen net blockéiert, mee orientéiert; net polariséiert, mee no Léisungen sicht.
Meng Fraktioun ass iwwerzeegt: ouni Sozialdialog gëtt et keng nohalteg Kompetitivitéit. 
Digital matenee wuessen
D’lescht Joer stoung Digitaliséierung am Mëttelpunkt vum Rapport. Digitaliséierung kann de Staat méi effizient maachen, de Ressourceverbrauch reduzéieren an Prozeduren vereinfachen.
Depensen am Digitalberäich klammen ëm 13,9 Milliounen Euro op 340,3 Milliounen Euro, an iwwer déi nächst véier Joer sinn am Ganze ronn 1,3 Milliarden Euro virgesinn.
D’Zil ass kloer: net nëmmen d’Stied, mee och déi ländlech Regiounen sollen eng stabil, modern an zouverlässeg Internetverbindung hunn. 
Do, wou de private Secteur net investéiert – well et net rentabel ass oder well de Marché eleng et net dréit – hëlt de Staat seng Verantwortung. 
An déi selwecht Logik passt de Start vum DAB+ den 1. Dezember 2025. Dëse modernen digitale Radio-Standard bréngt nët nëmmen eng besser Qualitéit, mee och méi Offer a méi Pluralismus.
Et ass gutt a richteg, wann ëmmer méi Prozeduren iwwer MyGuichet lafen, wann d’Finanzverwaltungen op elektronesch Deklaratiounen ëmstellen, an d’Justiz hir zivil a penal Ketten digitaliséiert. 
Mee genee esou wichteg ass, datt déi Leit, déi net esou digital affin sinn, net eleng gelooss ginn. Digitaliséierung funktionéiert nëmmen, wann jidderee matgeholl gëtt.



Matenee wuessen – duerch gereegelt Immigratioun
2024 koumen 25.725 Leit an d’Land, 16.444 hunn eist Land verlooss. Enner dem Stréch e Plus vun 9.281 neien Awunner.
Mir waren, sinn a bleiwen e Land wat mat der Immigratioun wiisst. Duerch déi nei Awunner gi mer méi räich. Mee mir mussen vun engem Niewenteneen vun Expats a Leit vun hei, méi zu engem Mateneen kommen. All Efforten an Initiativen déi och a ville Gemenge gemaach ginn sinn dofir wëllkomm.
Mee Immigratioun muss no kloere Reegelen geschéien. A muss och esou geschéien dat Kohäsioun am Land bestoe bléift.
Mir wëllen och e Land bleiwen wat Mënschen op der Flucht Schutz bitt. 
Am Migratiounsberäich bereet de Budget 2026 d’Ëmsetzung vum neien europäesche Migratiouns- an Asylpakt vir. Konkret heescht dat, datt mir eis Kapazitéiten ausbauen an déi nei Screening-Prozedur aféieren.
Dës Missioune ginn an enger neier, 24/7 Struktur zentraliséiert, wat net nëmme Investitiounen an d’Installatioun an de Fonctionnement verlaangt. Mee och eng Opstockung vum Personal.
D’Reform vum “permis unique” an déi geplangte Upassungen am Regroupement familial reien sech an de selwechte Geescht an: Mënschen, déi Schutz brauchen oder déi hei schaffen a liewen, eng fair a kloer definéiert Perspektiv kréien.
Mir ënnerstëtzen all Efforten fir bestoend Strukturen, déi net mënschewierdeg sinn elo schnell ze sanéieren oder neier ze schaffen.

Matenee wuessen – am Respekt vun eiser Emwelt
De Budget 2026 erméiglecht dem Ëmweltminister Serge Wilmes  Akzenter am Klima- an Ëmweltschutz ze setzen.
Am Klima- an Energieplang sinn 3,4 Milliarden Euro fir 2026 virgesinn an iwwer 13 Milliarden Euro bis 2029.
Dat erlaabt Investitiounen an erneierbar Energien, energeetesch Renovatioun an Electro-Mobilitéit.
Mir verstinn Klimapolitik net als Verzichtspolitik, mee als eng Moderniséierungspolitik.
Instrumenter wéi de Klimabonus Mobilitéit, d’Prime fir Luedstatiounen an d’Renovatiounsprogrammer hëllefen de Leit e Schrëtt a Richtung méi nohalteg ze liewen ze maachen.
Op der Säit vun der Natur- a Waasserpolitik ginn grouss Programmer konsequent ëmgesat.
D’Ëmweltfongen – wéi de Fonds pour la protection de l’environnement an de Fonds climat et énergie – finanzéieren eng breet Palette u Projeten fir eis Liewensgrondlagen ze erhalen.







Matenee wuessen – mat erneierbaren Energien
D’Energiekris huet eis kloer gewisen: Energiepolitik ass Sozialpolitik, Sécherheetspolitik a Klimapolitik gläichzäiteg.
De Budget 2026 huet hei zwee Haaptziler: d'Sécherheet vun der Versuergung an d'Dekarboniséierung.
D’Iwwerhuele vun de Netzkäschten (ronn 150 Milliounen Euro) bréngt engem Stot am Duerchschnëtt 200 Euro Entlaaschtung pro Joer.
D’Photovoltaik gëtt weider ausgebaut: fir d’Joeren 2026–2029 sti 450 Milliounen Euro zur Verfügung, inklusiv enger Prefinanzéierung vu PV-Anlagen, déi Investitiounen och fir Stéit mat manner finanziellen Mëttel méi accessibel mécht.
Dës Prefinanzéierung vu Photovoltaik-Anlagen, d’Ënnerstëtzung fir grénge Waasserstoff an den Ausbau vu PV- a Wandflächen solle maachen, datt dës Technologien méi séier op den Terrain kommen.
Mat dem Pak „Einfach – séier – erneierbar“ ginn d’Prozeduren vereinfacht an digitaliséiert, esou datt Projeten méi séier kënnen ëmgesat ginn. Domadder gëtt d’Energietransitioun beschleunegt!
Nei ass och eng Späicherstrategie fir Lëtzebuerg, déi Privatleit an d’Industrie encouragéiert, eege Stroumreserven opzebauen.
Dat mécht d’Netz méi stabil a verbessert d’Notzung vun der eegener PV-Produktioun.




Matenee wuessen – duerch eng besser Mobilitéit
Mat dësem Budget stäerkt d’Regierung den ëffentlechen Transport (Bus, Zuch an Tram) a verbessert d’Konditiounen fir Cyclisten a Foussgänger.
All Investitioun an den ëffentlechen Transport – Bus, Zuch a Tram – ass gläichzäiteg:
	•	Klimaschutz,
	•	Gesondheetspolitik,
	•	a Standuertpolitik.
All Mënsch, deen op den ëffentlechen Transport ëmklëmmt, reduzéiert Emissiounen, Stau a lieft méi gesond.
De nationale Mobilitéitsplang PNM 2035 bleift d’Basis fir déi nächst Joer. De PNM 2040 gëtt an deem Geescht virugedriwwen, mat ëffentlechen Daten vum digitalen Mobilitéitsobservatoire, fir d’Entscheedungen op eng objektiv Basis ze stellen.
Eng grouss Prioritéit ass d’Moderniséierung vum Schinnennetz. International Verbindunge Richtung Frankräich ginn ausgebaut, d’Kapazitéite solle pro Stonn wesentlech eropgoen, an och de Succès vum Tram féiert zu weideren Etappen, déi mam PNM 2035 ofgestëmmt sinn.
Och de Findel gëtt un déi zukünfteg Ufuerderunge ugepasst: méi modern Infrastrukturen, méi effizient Prozeduren an héich Sécherheetsstandarden.
D’Aviatioun bleift e strategesche Pilier vun eiser Ekonomie, an déi nei Missiounen vun der ziviler Aviatioun verlaangen no enger Verstäerkung vum Personal an enger digitaliséierter Ausrüstung.

Matenee wuessen – Landwirtschaft sécheren
Ënnert der Verantwortung vun der Landwirtschaftsministesch Martine Hansen klëmmt de Budget vum Ministère 2026 op 225 Milliounen Euro – eng Erhéijung vu 6,8 Milliounen Euro am Verglach zum Joer virdrun.
Dat ass e kloert Zeechen, datt d’Regierung dëse Secteur eescht hëlt an d’Zukunftsfäegkeet vun eiser landwirtschaftlecher Produktioun stäerke wëll.
Besonnesch wichteg sinn déi 20 Milliounen Euro, déi am Kader vum neie Gesetz fir Zären, Uebst a Geméis virgesinn sinn.
Grad an dëse Beräicher hu mir nach grouss Defiziter, an dës Investitioun ass e wichtege Schrëtt a Richtung méi Diversifikatioun an méi Liewensmëttelautonomie.
Eng regional, nohalteg Produktioun ass och Klima- a Sécherheetspolitik.
De Ministère ënnerstëtzt d’Baueren och ganz konkret bei der ëmstriddener EU-Déforestatiouns-Direktiv.
Eng laang gefuerdert Moderniséierung gëtt och elo Realitéit: d’Asta zu Ettelbréck kritt endlech en neie Labo. Dat ass eng substantiell Verbesserung fir Fuerschung, Analysen an den techneschen Support vun der Landwirtschaft.
Och am Wäibau geet et virun: et kommen Erliichterungen a Vereinfachungen am Regime fir d’Hierschtleit.



Matenee wuessen – gesond a sozial ofgeséchert 
Fir CSV a fir Gesondheetsministerin Martine Deprez ass kloer:
· de Conventionnement obligatoire bleift bestoen – et gëtt keng 2 Klassen-Medizin;
· et gëtt keng Privatiséierung vun der Santé – Gesondheet bleift an der ëffentlecher Verantwortung;
· extrahospital Aktivitéite ginn ausgebaut, fir d'Spideeler ze entlaaschten an d’Versuergung méi no un d’Bierger ze bréngen; 
· d’Spidol-Infrastrukturen ginn moderniséiert an och weiderentwéckelt.
De Budget 2026 gesäit eng zousätzlech Dotatioun vu 59 Milliounen Euro fir d’Gesondheetskees vir.
Dat ass eng Entscheedung, déi de Finanzminister zesumme mat der Gesondheetsministesch geholl huet, an déi weist, datt mir d‘Fundamenter vun eisem Gesondheetssystem ofsécheren.
Gläichzäiteg huet d’Ministesch an de leschte Méint un der Pensiounsreform geschafft, déi mir muer hei an der Chamber wäerten diskutéieren.







Matenee wuessen – duerch e respektéierten Rechtsstaat
Justizministesch Elisabeth Margue suergt dofir dat e groussen Deel vun hirem Budget dohi geet, wou en am wichtegsten ass: bei d’Mënschen, déi d’Justiz all Dag droen.
Well ouni genuch qualifizéiert Personal kann eng Justiz net optimal funktionéieren.
D’Reform vum Gesetz iwwer d’Attachés de justice weist do schonn hir éischt konkret Resultater. Mat 42 Attachés an der Formatioun (eng Rekordzuel) erhéicht sech d’Präsenz an de Parqueten an an de Juridictiounen däitlech.
Parallel dozou mécht d’Digitaliséierung vun der Justiz wichteg Schrëtt no vir. Si soll Prozeduren vereinfachen, d’Delaien verkierzen an d’Servicer fir d’Bierger méi kloer an zougänglech maachen.










Matenee wuessen – am Vertrauen an a Sécherheet
Sécherheet ass eng Grondbedingung fir d‘Zesummeliewen.
Dofir ass et wichteg, datt de Budget 2026 weider an d’Police an an d’Sécurité civile investéiert.
Am Beräich vun der Police orientéiert d’Regierung sech un de bekannte „4 P“ vum Innenminister Léon Gloden: Personal, Präsenz, Proximitéit a Preventioun. 
An op all dës Punkten huet d‘Regierung geliwwert.
Et goufe bedeitend Verstäerkungen am Personal: de Rekrutement klëmmt vu 160 op 200 Poliziste pro Joer, an d’Gesamtzuel vu Polizisten a Zivilpersonal geet vun 3.100 op 3.400 erop.
Duerch de Reclassement konnten nach eemol ronn 480 Polizisten an déi Carrière opsteigen, déi hirer Qualifikatioun entsprécht
Dat ass wichteg fir d’Attraktivitéit vum Beruff.
D’Aféierung vun der Police locale verbessert d’Präsenz um Terrain, wat fir d’Préventioun eng zentral Roll spillt.
D’Bodycams, déi elo am breeden Asaz sinn, droen och zur Präventoun an zur Opklärung bäi.
An duerch d’Gesetz iwwer d’Kameraiwwerwaachung (VISUPOL) sinn d’Prozeduren elo méi séier, méi kloer a méi effizient.
Och an der ziviler Sécherheet gëtt weider geschafft. Mat engem nationale Plang gëtt d’Land méi resilient fir d’Zukunft opgestallt.
D’Gemengen hunn e Guide kritt, fir eege lokale Resilienzpläng auszeschaffen, an de Plang fir d’Organisatioun vum Rettungswiesen (PNOS) gouf weiderentwéckelt, fir d’Effizienz a Krisenzäiten ze stäerken.
Hei gëtt de Lien zur Nohaltegkeet am Beräich vun der ziviler Sécherheet evident. De nationale Resilienzplang, lokal Resilienzguiden an d’Weiderentwécklung vum PNOS si konkret Äntwerten op:
	•	Iwwerschwemmungen,
	•	Stuermschied,
	•	Hëtzewellen,
	•	an aner Dauerkrisen wéi Pandemien.
Klimaupassung ouni Zivilschutz ass net denkbar.
All Euro, deen hei an d‘Preventioun investéiert gëtt, spuert muer villfach Käschten – finanziell a mënschlech.












Matenee wuessen – a Fridden a Fräiheet
Den Ugrëffskrich vu Russland géint d’Ukrain ass déi gréisst Sécherheetsbedrohung zënter dem Zweete Weltkrich.
En huet Europa brutal virun d’Realitéit gestallt: Verdeedegungsbereetschaft ass erëm essentiell.
Joerzéngtelang Spuerprogrammer hunn déi europäesch Arméien geschwächt.
NATO an EU hunn kloergestallt, datt hir Verdeedegungskapazitéite musse massiv gestäerkt ginn.
Lëtzebuerg huet am Mee 2025 en neit Engagement geholl: vun 2025 un ginn 2% vum RNB fir d’Verdeedegung agesat.
Um NATO-Sommet vun Den Haag koumen zousätzlech Ambitiounen dobäi, mat der Perspektiv, datt d’Alliéierten hir Ausgaben bis 2035 däitlech erhéijen.
Fir eist Land bedeit dat eng progressiv, awer kloer Opwäertung vun de Verdeedegungsefforten.
Investéiert gëtt an d’Kapazitéite vun eiser Arméi an och an déi, déi mir mat Partnerlänner deelen: Land-, Loft- an Cyber-Komponente, Weltraum- a medezinesch Supportstrukturen.
D’Regierung setzt dobäi gezielt op Synergien mat der nationaler Wirtschaft, fir datt Investitiounen och positiv technesch an industriell Impulser ginn.
Well d’Betriber Zäit brauchen sech ëmzestellen, ginn d’Depensen fir d’Défense just progressiv eropgefuer.
D’Lëtzebuerger Engagement fir d’Ukrain bleift ongebrach. D’Regierung ënnerstëtzt d’Ukrain esou laang wéi néideg – politesch, finanziell a militäresch. 
Lëtzebuerg bleift domat e konstruktiven, verantwortleche Partner an de Vereenten Natiounen, der EU an der NATO. 
Matenee wuessen – duerch eng fair a modern Besteierung
Mir wollten d’Leit entlaaschten. Mir hunn d’Leit entlaascht. Mir hunn d’Kafkraaft gestäerkt.
De Finanzminister huet Proposen gemat fir eis Besteierung ze reforméieren an duerch eng Individualiséierung ze moderniséieren.
Dës Proposen sinn op eng breet Zoustëmmung getraff.
Och déi wäerten an Zukunft eng steierlech Entlaaschtung fir vill Leit mat sech bréngen.
Et héiert een d‘Kritik dat d’Steierreform nach net budgétiséiert wier.
Wéi kéint een eng Reform budgétiséiren wou mol nach keen Projet de loi um Dësch leit?
Dann héieren ech d’Oppositioun sech beschwéieren wat déi Steierreform giff kaschten. D’Individualiséierung wéi se vun der Virgängerregierung diskutéiert gouf, hätt knapp 2 Milliarden Euro kascht.
Fir am selwechten Otemzuch ze fuerderen, dass awer nach eppes méi fir d’Kanner misst gemat ginn. 
Eenzelner mengen et sollt een nei Recetten sichen goen.
Dobäi kennt ëmmer erëm d’Idee op déi „Déck“ méi ze besteieren. Jo daat ass eng Iddi déi bei munchen gutt ukënnt. Déi Déck daat si jo déi aner.
Éischtens ass eisen Steiertarif progressiv. Breet Schëlleren bezuele méi Steieren.
Dann héiren ech Politiker, dorënner och e fréieren Wirtschaftsminister behaapten Steier-Politik vun dëser Regierung géif näischt bréngen. Déi Politik déi zB durch Stäerkung vun der Kafkraaft derzou bäidréit méi Schwong an d’Wirtschaft ze kréien.
Ech wëll just drun erënneren, datt verschidden vun deene Kritiker an enger Virgängerregierung esou eng Politik ënnerstëtzt hunn.
Matenee wuessen – duerch eng responsabel Budgetspolitik
Mir leien aktuell mat eiser Staatsschold bei ronn 27 Prozent vum PIB, an domat sinn mir nach kloer an engem Beräich, dee vun allen Institutiounen als raisonnabel ugesi gëtt.
Mir liewen an enger Welt am Ëmbroch. Kricher, Konflikter, Klimawandel hunn direkt Konsequenzen op eisen Alldag. 
D’Energiekris huet gewisen, wéi vulnerabel eis Wirtschaft a vill Stéit sinn, wann Energiepräisser explodéieren an Ofhängegkeeten sech rächen. 
America first, heescht fir eis … „Kuck dass de eens gëss“.
Et wier illusoresch ze mengen, et kéint hei zu Lëtzebuerg eng Budgetspolitik maachen, wéi wann dat alles näischt mat eis ze dinn hätt.
Jo, dëse Budget weist en Defizit vu ronn 1,4 Milliarden Euro op.
· de Staat bezilt méi an d’Krankeversécherung, fir d’Gesondheetsversuergung ofzesécheren;
· de Staat transferéiert méi un d’Pensiounskeess, fir de System stabil ze halen, virun allem an enger Zäit, wou déi sougenannten Babyboomer  an d’Pensioun ginn;
· de Staat investéiert ronn 500 Milliounen Euro méi an Infrastrukturen, déi mir wierklech brauchen;
· de Staat gëtt ronn 366 Milliounen Euro méi fir d'Sécherheet doheem an an Europa aus;
· d’Sozialronn kascht de Staat ronn 190 Milliounen Euro méi;
· an d’Energie-Entlaaschtung fir Leit a Betriber féieren och nach emol zu zousätzleche Käschten vu 150 Milliounen Euro.
Ouni dës Depensen wier den Defizit vill méi kleng.
Mä mir hätte sécher dann och aner, vill méi déifgräifend Problemer.
Well e Land,
· dat net méi an seng Infrastrukturen investéiert,
· eng Gesellschaft, déi an hire Sozialsystemer spuert,
· an eng Regierung, déi an enger Zäit vu Krich a Bedroung mengt, si kéint sech aus den kollektiven Verdeedegungsbeméiungen eraushalen,
An déi Leit heibannen déi der Meenung sinn, den Defizit wier ze héich, sollen dann kloer soen wou se géifen spueren.
· Bei den Sozialausgaben ? A wou genau bei den Sozialausgaben?
· Bei den Investitiounen ? A wou genau bei den Investitiounen?
· Bei den Défenseausgaben zu deenen d’NATO-Länner sech verpflicht hunn? Solle mer als klengt Land wierklech bande à part maachen?
Scholden, déi Energiekäschten erofsetzen, Emissiounen reduzéieren, Gesondheet a Bildung stäerken an d’Resilienz vum Land erhéijen, si keng Belaaschtung – si sinn eng Investitioun an eis laangfristeg Stabilitéit.
Mir wëssen och datt mer fir d’Zukunft musse virsichteg bleiwen. Recetten an Depensen mussen erëm méi no beienee gefouert ginn. 
Matenee wuessen heescht och, dat de Staat net kann lass geléist vun der Ekonomie wuessen. 
Matenee wuessen – Ziler definéieren
Mir begréissen ausdrécklech, datt de Finanzminister an dësem Budget eng Innovatioun agefouert huet, andeems fir d’éischt Kéier Indicateure vum PIB-bien-être an d’Budgetsanalys afléissen.
Jo, Lëtzebuerg ass e räicht Land, a jo, mir hunn am internationale Verglach e ganz héije PIB.
Mee de PIB eleng seet net alles aus: E seet näischt doriwwer, aus wéi et de Bierger konkret geet, oder wéi et ëm d’Ëmwelt steet. 
Dofir ass dës Demarch richteg a wichteg, och wann et eréischt en éischte Schrëtt ass.
Mat dësen Indicateuren hu mir nieft de klasseschen ekonomesche Kënnzuelen elo och Instrumenter, déi sozial an ekologesch Realitéiten ofbilden an déi et erlaben, d’Effikassitéit vun de politesche Mesuren besser ze evaluéieren.
E Beispill ass den Taux, deen weist, wéi vill Leit méi wéi 40% vun hirem disponibele Revenu fir d’Wunnen ausginn.
Mir ënnerstëtzen de Finanzminister dofir kloer a senger Approche, dëse Wee progressiv weiderzegoen, well eng modern Budgetspolitik sech net nëmmen mat plakegen Zuelen beschäftegt, mee si muss och d‘Liewensrealitéite erem spigelen.
Mir begréissen weider datt de Finanzminister niewt den Indicateuren vum PIB-Bien-être och eng Rei vun sougenannten „Indicateurs de suivi“ asetzt. Zil vun deenen ass et fir ze moossen op d’Dépensen vum Staat a prioritären Beräicher och effikass sinn.
De Budget 2026 weist aus eiser Siicht eng kloer Richtung:
· Dëse Budget schützt déi Schwächst an eiser Gesellschaft duerch cibléiert a méi effikass sozial Mesuren.
· Dëse Budget stäerkt d’Zukunftsfäegkeet vum Land duerch héich Investitiounen an Infrastrukturen, an Educatioun, Ëmwelt, Digitaliséierung an Innovatioun;
· Dëse Budget verbënnt sozial, wirtschaftlech an ekologesch Verantwortung.
· Dëse Budget hält d’Staatsschold stabil zu eiser Wirtschaftskraaft.
· Dëse Budget ass nohalteg a wierkt och fir déi kommend Generatiounen.
An dofir, Här President, wäert eis Fraktioun dësem Budget eis Zoustëmmung ginn.
Ech soen Iech villmools.
